
Ársfrágreiðing frá Skipaeftirlitinum

Sambært § 5 í løgtingslóg nr. 165 frá 21. desember 2001 um trygd á sjónum

”§ 5. Á hvørjum ári gevur landsstýrismaðurin Løgtinginum frágreiðing um støðuna viðvíkjandi trygd á sjónum og ætlanir sínar á økinum. Saman við frágreiðingini letur hann Løgtinginum fullfíggjað yvirlit yvir tær reglur, ið settar eru í gildi síðani seinastu frágreiðing”
Fiskimálaráðið, 18. februar 2003

INNGANGUR

Skipaeftirlitið hevur nú virkað í eitt ár, og er hetta sostatt fyrsta ársfrágreiðingin. Sum heild hevur stovnurin arbeitt við at fáa glið á uppgávurnar, ið knýta seg at arbeiðinum hjá einum slíkum stovni. Í hesi fyrstu ársfrágreiðingini verður greitt frá sjálvari yvirtøkuni av uppgávuni ”trygd á sjónum”, og hvørjar broytingar hetta hevur havt við sær. Haraftrat er ætlanin at siga eitt sindur um verandi støðu, og hvørjar ætlanir liggja fyri framman.

1. Yvirtøkan

Yvirøkan av økinum ”trygd á sjónum” sum føroyskt sermál gjørdist veruleiki 1. januar 2002 sambært løgtingslóg nr. 166 frá 21. desember 2001 um at taka yvir málsøkið. Í hesum sambandi varð Skipaeftirlitið skipað sum deild í Fiskimálaráðnum undir landsstýrismanninum í fiskivinnumálum. Skipaeftirlitið verður fyrisitið sambært  løgtingslóg nr. 165 frá 21. desember 2001 um Trygd á sjónum.  

1.1 Starvsfólk

Tey fýra starvsfólkini, ið áður starvaðust hjá Sjóferðslustýrinum í Føroyum, byrjaðu øll at starvast hjá føroyska Skipaeftirlitinum. Talan er um tveir tænastumenn, ið virka sum eftirlitsmenn, og tvey skrivstovufólk. Av tí at skrivstovan hjá Skipaeftirlitinum varð flutt til Miðvágs, valdi eitt av skrivstovufólkunum at fara í annað starv í Fiskimálaráðnum.

Starvsfólkini hjá føroysku deildini hjá Sjóferðslustýrinum skuldu sambært avtalu við ríkismyndugleikarnar yvirtakast saman við Skipaeftirlitinum. Avtalað var, at danska stjórnin skuldi taka stig til  at seta í verk lógirnar, ið kravdar eru í hesum sambandi, hesar lógir eru tó ikki samtyktar enn, orsakað av samráðingum millum Fíggjarmálaráðið og Sjóferðslustýrið um eina avtalu  partanna millum ístaðin fyri eina lóg. Starvsfólkini eru av hesi orsøk enn í starvi hjá Sjóferðslustýrinum, og á lønarlistanum hjá teimum. Sjóferðslustýrið sendir so Skipaeftirlitinum rokning eftir endurgjaldi fyri lønir, ið goldnar eru til starvsfólkini. Starvsfólkini verða enn lønt sambært donskum sáttmálum.

1.2 Setan av nýggjum fólki

Í Løgtingsins fìggjarlóg fyri 2002 var ásett, at Skipaeftirlitið skuldi mannast við átta fólkum. Deildarstjóri varð settur í desember 2001, og skuldu sostatt fýra starvsfólk setast aftrat á Skipaeftirlitinum, tríggir eftirlitismenn, og eitt skrivstovufólk. Eitt eftirlitsfólk varð sett 1. januar 2002, eitt 15. apríl 2002 og eitt 1. oktober 2002. Skrivstovufólkið varð sett 1. juni 2002. Nýsettu starvsfólkini skuldu sjálvandi hava ávísa upplæring, og er henda upplæring partvís farin fram í 2002. 

1.3 Arbeiðsgongdin

Arbeitt hevur í stóran mun verið sambært mannagongdunum hjá Sjóferðslustýrinum, og hevur Skipaeftirlitið megnað at avgreitt kravdu sýnini. Greitt er tó, at skal Skipaeftirlitið náa málsetninginum, ið nevndur er í álitinum um yvirtøkuna við verandi manning, er neyðugt við tillagingum av mannagongdum. 

Eftir at yvirtøkan varð framd, varð eisini neyðugt at gera oyðubløð til føroysk skipsskjøl. Hetta arbeiðið hevur eydnast á tann hátt, at øll skipsskjøl, ið eru útgivin av Skipaeftirlitinum, eru á føroyskum oyðublaði.

1.4 Samstarvsráðið

Sambært § 44 í lógini um Trygd á sjónum varð eitt Samstarvsráð sett. Fyrsti fundurin í Samstarvsráðnum varð hildin hin 17. juli. Síðani hava fýra fundir verið aftrat. 

1.5 Siglingarráðið

Av tí at tað hevur verið trupult at finna fólk til at manna Siglingarráðið, er tað ikki sett enn. Hesin spurningur tykist nú at verða loystur, og verður Siglingarráðið sett í næstum.

1.6 Port State Control

Føroyska flaggið hevur í fleiri ár verið á svarta lista í hagtølunum hjá sonevnda ParisMOU
, ið skipar fyri sonevnda Port State Control. Í 2002 er eydnast at koma á gráa listan, og má ásannast, at hetta er ikki er nóg gott. Málið er at koma á hvíta listan. Til tess at koma á hvíta listan krevst nógv, bæði av Skipaeftirlitinum, Klassafeløgunum, tó mest av útgerðarfeløgum og manningunum umborð á skipunum, ið dagliga arbeiða við tingunum, ið eftirlitini hjá Port State Control umfata.

Til tess at hjálpa útgerðarfeløgunum at sleppa lættari gjøgnum Port State Control, hevur Skipaeftirlitið verið umborð á fýra farmaskipum í 2002. Málið er at sýna 10 føroysk farmaskip um árið á henda hátt.

2. Regluverk

Í lógini um trygd á sjónum verður sagt, at lóggávan, sum var í gildi hin 31. desember 2001, verður galdandi til nýggjar reglugerðir eru lýstar. Skipaeftirlitið hevur lýst reglur um GMDSS radioútgerð umborð á fiskiskipum, men hevur ikki lýst aðrar reglugerðir í 2002. Meira ferð verður sett á hetta arbeiðið nú. 

2.1 Føroyskar reglur í gerð

Uppskot til kunngerð um skipsmedisin varð sent Samstarvsráðnum til viðmerkingar í september mánaði, og er henda kunngerð skipað sum partur av reglum um arbeiðsumhvørvi. 

Uppskot um kunngerð til at lýsa ”Søfartsstyrelsens Meddelelser  B” frá 1. juli 2002 varð sent Samstarvsráðnum í oktober mánaði.

Kunngerðir um kanningar av vanlukkum á sjónum, og um útdelegering av eftirliti við GMDSS útgerð eru í gerð, og verða viðgjørdar innanhýsis í løtuni.

2.2 Klassaavtalan

Arbeiðið við at gera klassaavtalu, um útdelegering av sýnum, vísti seg at vera munandi meira umfatandi, enn hildið varð av fyrstan tíð, men langt um leingi er avtalan send klassafeløgunum, sum hava umboð í Føroyum, til ummælis. Klassaavtalan verður væntandi greið til undirskrivingar í fyrsta ársfjórðingi 2003, um klassafeløgini taka undir við henni. Klassavtalan lýkur øll krøv sambært IMO- og ES fyriskipanum til slíkar avtalur. Klassaavtalan hjá danska Sjóferðslustýrinum er í gildi, til ein føroysk klassaavtala er undirskrivað.

2.3 Reglur ið liggja fyri framman at gera

Sambært lógini um trygd á sjónum, §8, §46 og §48 verða kunngerðir gjørdar um: 

Kunngerð um arbeiðsumhvørvi 

Marktíðir fyri sýn

Gjøld fyri sýn

Viðvíkjandi kunngerð um arbeiðsumhvørvi er vert at nevna, at um berast skal skjótt at hesum viðvíkjandi, kundu partar av danska ”Meddelelser A fra Søfarsttyrelsen” verið lýstar at galda í Føroyum, og síðani kundu reglugerðirnar verið tillagaðar og útbygdar.

Av tí at ongin samlaður altjóða standardur finst fyri fiskiskip, er ætlanin at gera føroyskt regluverk fyri fiskiskip. Arbeiðið er í gongd við at gera eitt samlað føroyskt regluverk sambært Torremolinos konventiónini
 og ES reglugerðum fyri fiskiskip. Endamálið við einum føroyskum regluverki er at laga krøvini til heilsu, umhvørvi og trygd umborð á føroyskum fiskiskipum soleiðis, at málsetningurin um, at føroyski skipaflotin skal teljast millum teir tryggastu í heiminum, kann náast.

Arbeiðið at leggja til rættis, hvussu fráboðanir frá Skipaeftirlitinum skulu kunngerast, hevur verið drúgt, og er ikki liðugt enn. 

Arbeiðið at fylgja við og gera nýggjar reglugerðir er sera umfatandi, og fyri áhaldandi at fylgja við og lúka nýggjastu krøvini, ið verða sett fiskiskipum, verða allar danskar reglugerðir, ið ikki eru í gildi fyri føroysk fiskiskip, lýstar. Hetta kann verða gjørt, meðan arbeiðið við at lýsa fráboðanir frá Skipaeftirlitinum verður lagt til rættis. Tá hetta arbeiðið er liðugt, verða donsku reglugerðirnar settar úr gildi í Føroyum, so hvørt sum føroyskar reglugerðir verða lýstar.

Av tí at krøvini til handilsskip eru fyri støðugum broytingum, verður ov arbeiðskrevjandi við verandi starvsfólkatali á Skipaeftirlitinum at fara í holt við at gera eitt tílíkt regluverk á føroyskum. Skipaeftirlitið hevur tí valt at halda áfram við at nýta danska regluverkið fyri handilsskip, undir hesum ferðafólkaskip, fyri føroysk handilsskip eisini. Danska regluverkið lýkur øll altjóða og ES krøv til handilsskip.

2.4 Vanlukkur á føroyskum skipum í 2002

Tað slepst tíverri ikki heilt undan vanlukkum á sjónum, og var árið 2002 ikki nakað undantak í so máta. Hagtølini fyri vanlukkur á sjónum, og fyri minni óhapp, síggja í stórum soleiðis út:

Materiellur skaði, 29

Skaði á fólk, 52

Deyðsføll, 2

Smálutirnir í hagtølunum síggjast  í fylgiskjali 1.

Hagtøl í sær sjálvum siga kanska ikki so nógv, men hagtølini byggja á skaða frágreiðingar, har umstøðurnar eru lýstar nærri, og verða tær gjølla kannaðar, fyri at vita, hvørji fyribyrgjandi tiltøk kunnu setast í verk, soleiðis at tað slepst undan endurtøku. Málið er, at umstøðurnar umborð skulu vera so tryggar sum til ber.

3. Menning av Skipaeftirlitinum

Skal Skipaeftirlitið fáast at virka soleiðis, at føroyska flaggið kann bjóða seg fram millum virdu sjóferðslufløggini í heiminum, er neyðugt við menning av øllum pørtum, ið á ein ella annan hátt fáast við sjóvinnu. Neyðugt er við breiðum samstarvi í hesum sambandi.

3.1 Netfyrisiting

Fyri at fáa eitt skipað samstarv í lag, verður arbeitt við eina sonevnda net-fyrisiting. Samstarvspartar, ið higartil hava luttikið formliga og óformliga í hesum neti, eru føroysku Skipasmiðjurnar, aðrar fyritøkur, ið veita skipaútgerð, ráðgevar, ið fáast við skip og sjóvinnu, Klassafeløgini, Føroya sjómansskúli, Klaksvíkar sjómansskúli, Maskinmeistaraskúlin, Sjóvinnufyrisitingin og Trygdarmiðstøðin, vinnufeløgini, og útlendskir sjóvinnumyndugleikar. Ætlanin er at útbyggja hetta net enn meira, til tess at brúka tilfeingi og vitan, ið finst bæði innan- og uttanlands, til felags gagn.

3.2 Útbúgving av sýnsmonnum

Skipaeftirlitið setir sum krav til sýnsmenn, ið verða settir í starv, umframt viðkomandi hægri útbúgving, at teir skulu hava minst fimm ára royndir at arbeiða umborð á skipi, ella við skipum á eitt nú skipasmiðjum. Hetta verður gjørt við atliti at, at teir, ið verða settir í starv, skulu kenna altjóða regluverkið, hava holla tekniska vitan, vitan um mannagongdir, ið viðvíkja heilsu, umhvørvi og trygd umborð á skipum, umframt hollar royndir at nýta hesar mannagongdir. Fyri at halda vitanina við líka, er neyðugt við støðugari skipaðari kunning. Neyðugt er, at kunnað verður innanhýsis um vitanarskifti, og at bæði formligt og óformligt samstarv er um kunning við klassafeløgini, og við sjóvinnumyndugleikar í øðrum londum. Haraftrat er eisini neyðugt, at sýnsmenn og onnur starvsfólk luttaka á uttanhýsis skeiðum.

Skipaeftirlitið hevur óformliga avtalu við klassafelagið Burea Veritas um at fáa atgongd til teirra útbúgvingarskipan. Harumframt hevur Norsk Veritas boðið sær til at útbúgva ein sýnsmann til ISM
 skoðara. 

3.3 Skipan av sýnum

Higartil hevur verið arbeitt sambært gomlum mannagongdum hjá Sjóferðslustýrinum, við at farið verður umborð, sum fyriskrivað í reglugerðum, tá reiðari ella skipari boða frá, at tíð er komin til at halda sýn. Í framtíðini er ætlanin at fara í holt við at gera ófráboðaði sýn á øllum skipum. Hetta arbeiðið verður byrjað í 2003, tó er vert at nevna, at ávísar innanhýsis mannagongdir mugu broytast í hesum sambandi, fyri at arbeiðsorka kann verða sett av til hetta.

3.4 Eftirmetingarskipan

Reglur hjá IMO krevja, at sjóvinnumyndugleikar, ið fyrisita sambært altjóða reglum, skulu seta í verk eina eftirmetingarskipan, ið lýkur ávís krøv. Skipaeftirlitið fer í holt við at seta eina slíka skipan í verk í januar 2003. Leggjast kann aftrat, at eftirmetingarskipanin er ætlað sum eitt týðandi amboð í menningini av Skipaeftirlitinum.

3.5 Skrásetingarskipan

Í samband við menning av Skipaeftirlitinum verður telduskráseting gjørd til Skipaeftirlitið. Ætlanin er, fyri tað fyrsta, at fáa øll skip og allar bátar í landinum skrásettar í einum dátugrunni. Sjóvinnufyrisitingin hevur gjørt eitt ávíst arbeiði hesum viðvíkjandi, og er talan um útbygging av hesi skráseting. Málið er, at allir áhugapartar í eini slíkari skipan skulu arbeiða við einari og somu skipan, mett verður, at skipanin kann rationalisera arbeiði hjá fleiri stovnum munandi. 

Ætlanin er haraftrat, at skrásetingarskipanin skal gerast soleiðis, at hagtøl fyri sýn av skipum kunnu fáast úr henni, soleiðis at fylgjast kann við í hvørjum standi tey føroysku skipini eru.

4. Fíggjarviðurskifti

Skipaeftirlitið fekk játtaðar 10 milliónir á fíggjarlógini 2002, og játtanin heldur. Nakað av útgerð er keypt í sambandi við yvirtøkuna, men útgerðin er fíggjað yvir játtanina. 

5. IMO

Í desember mánaði 2002 var greitt, at Føroyar hava fingið atlimaskap í IMO
. Skipaeftirlitið kemur at hava ein stóran leiklut í arbeiðinum at røkja atlimaskapin í IMO, av tí at størsti parturin av arbeiðinum í IMO snýr seg um tekniskar reglugerðir, ið hava við skip at gera. Afturímóti kunnu føroyingar fáa avgerandi leiklut í at smíða altjóða reglugerðir, við at luttaka í arbeiðinum, ið fer fram í tekniskum undirbólkum hjá IMO.

Niðurstøða

Omanfyri er greitt frá, hvussu Skipaeftirlitið hevur virkað í farna ári. Somuleiðis eru nøkur av málunum, ið Skipaeftirlitið hevur sett sær, lýst. 

Ábyrgdarøkið hjá Skipaeftirlitinum er stórt, men í lógini- og viðmerkingunum til lógina um trygd á sjónum verður staðfest, at nógvar av ábyrgdunum skulu ella kunnu útdelegerast. Hetta verður gjørt í klassavtaluni, og í kunngerð, sum er til viðgerðar um útdelegering av GMDSS útgerðarsýnum. Roknast má við fleiri kunngerðum av sama slag í framtíðini.

IMO atlimaskapurin kemur at krevja nakað av orku, men tað má metast, at samstarvið við aðrar tjóðskapir um ger og íverksetan av altjóða reglugerðum, kemur at menna tað tekniska arbeiðið í Skipaeftirlitinum munandi, samstundis sum ávirkan kann fáast á, hvussu altjóða regluverkið verður snikkað til.

Givið er, at nógvar uppgávur liggja fyri framman, og neyðugt verður at raðfesta uppgávurnar, ið koma aftrat dagliga arbeiðinum soleiðis, at tær kunnu loysast við verandi tilfeingi. Sum ávíst verður raðfestingin av hesum uppgávum framd í hesi raðfylgju:

Menning av fyrisitingini

Broytingar í mannagongdum fyri sýn

Ófráboðaði sýn á føroyskum skipum

Føroyska regluverkið fyri fiskiskip

Viðvíkjandi menning av fyrisitingini skal ein eftirmetingarskipan fyri stovnin fáast at virka. Undir hesum skal skipan fáast í lag, soleiðis at førleikin hjá fólkinum á stovninum áhaldandi verður lýstur og mentur.

Viðvíkjandi broytingum í mannagongdunum fyri sýn er ætlanin at fara at hyggja eftir øðrum viðurskiftum, sum ikki so nógv hevur verið gjørt við fyrr, eitt nú venjingar.

Viðvíkjandi ófráboðaðum sýnum fer væl meira at verða gjørt við hetta enn higartil.

Givið er, at fleiri av málunum taka tíð og krevja nógva orku, men við toli og  góðum treysti verða málini nádd, soleiðis at vit í framtíðini kunnu finna føroyska flaggið millum tey mest virdu í heiminum, tá tað ræður um trygd á sjónum.

Óli Hans Hammer Olsen, deildarstjóri










� ”ParisMOU” Paris Memorandum of Understanding, felagsskapur av 19 londum, ið ger ófráboðað eftirlit við farmaskipum, ið koma í havn hjá limalondunum.


� Altjóða sáttmáli fyri teknisk krøv til fiskiskip, eitt nú ES fyriskipanir fyri fiskiskip vísa til Torremolinos konventióna. Torremolinos konventiiónin er ikki sett í gildi av IMO, av tí at høgleikafløggini, ið skráseta fiskiskip, ikki vilja ”ratifisera” hana.


� ”ISM” International Safety Management. Skipan til fyrisiting av skipum, ið er kravd á øllum ferðafólkaskipum og á handilsskipum yvir 500 BT.


� ”IMO” International Mariotime Organisation, sjóferðslu felagsskapurin undir ST

